Amigu di Tera  Komunikado di prensa 9 di yüli 2008
Kaminata na Jan Thiel
Djadumingu  20 di yüli pa 4or di atardi, Amigu di Tera ta organisá un kaminata den naturalesa den e bario  di Jan Thiel bou di guia di diferente eksperto. Nos ta reuní na Playa di Jan Thiel (riba kaminda publiko dilanti di Zanzibar).

Huntu nos lo bai kana wak kiko a wordu distruí kaba i tambe loke lo bai pasa si e plannan ku tin keda akordá.

Konsiderá e aktividad aki komo un  kontinuashon di e tantisima bezwaarschriften (nota di opheshon) i tambe e akshon di petishon  (www.PetitionOnline.com/janthiel)  kontra desaroyo den area konservá pa naturalesa den e bario di Jan Thiel, di e simannan ku a pasa. Nos ta kalkulá ku mas o menos 250 nota di opheshon a ser entregá i tin mas ku 4000 firmante di e akshon di petishon riba internet.
E akshon di petishon via internet ta duna sosten na e notanan di opheshon. E ta duna  gobièrno un señal bon kla di loke ta biba den komunidat riba e isla aki i tambe den eksterior. Nos ke hasi un apelashon, espeshalmente na hóbennnan pa pone nan nòmber i remarke riba e internet site menshoná.
Nos ta tumando pasonan pa entregá e 4000+ petishonnan ku a drenta via internet na B.C.

E area konservá riba e tereno di Jan Thiel, e lagun  i e laman dilanti di e kosta mester keda  protehá. Esaki, por lo menos, ta nifiká ku e area menshoná no por wòrdu huzá pa proyekto(nan) turístiko. Pa logra e meta aki di mantenshon di naturalesa mester hasi hopi esfuerso.

Ocho aña pasá kaba, gobièrno a primintí un desaroyadó di proyekto e tereno protehá aki. Durante e periodo aki ta tin diferente kombersashon, no públiko, tené pa ku e proyekto aki, pero ta algun siman pasá numa nos ku ta pueblo a keda informá ku gobièrno lo ke anulá e protekshon di un parti di e area di naturalesa na Jan Thiel.

Durante ocho aña ningun koalishon ni polítiko no a argumentá kòntra di e proyekto aki. Lo kosta hopi esfuerso pa konvensé nos polítikonan pa kambia nan opinion. No ta importá e koló polítiko ni desaroyadó. Loke ta importante ta pa protehá e area di naturalesa na Jan Thiel. Esaki ta e uniko meta di e akshonnan aki.

